
Канон Собору 

преподобных отцев и старцев, 

в Оптиной пустыни просиявших 
Память празднуем 11 (24) октября 

 

Тропарь, глас 6-й 

Православныя веры светильницы, монашества непоколебимии 
столпи, земли Российския утешителие, преподобнии старцы Оптинстии, 
любовь Христову стяжавшии и души своя за чада полагавшии, 
молитеся ко Господу, да утвердит земное отечество ваше в 
Православии и благочестии и спасет души наша. 

 

Канон 
Глас 8-й 

Песнь 1 

Ирмос: Воду прошед яко сушу, и египетскаго зла избежав, израильтянин 
вопияше: Избавителю и Богу нашему поим. 

Запев: Святии преподобнии отцы, в Оптиной Пустыни просиявшии, молите 
Бога о нас. 

Како восхвалим вас, преподобнии отцы Оптины Пустыни, добре 
подвиги совершисте, веру спасительную соблюдосте, и весь мир своим 
богоугодным житием удивисте. 

Святии преподобнии отцы, в Оптиной Пустыни просиявшии, молите Бога о 
нас. 

Вземше на рамена своя благое иго Христово, подвизалися есте, отцы 
преблаженнии, шествовати в Царство вечныя жизни тесным путем и 
достигли есте славы небеснаго предстояния пред Престолом Бога 
Вышняго. 

Слава: Кто испыта труды ваша и болезни, отцы святии, кто виде 
слезы и поты вашего многоскорбнаго жития, имиже соделали есте души 
ваша сосуды многия благодати Божия? 

И ныне: Мати Бога Истиннаго, приими мольбы рабов Твоих, ищущих 
Твоего заступления. Ты бо еси пристанище необуреваемое 
православных христиан. 

Песнь 3 

Ирмос: Небеснаго круга Верхотворче, Господи, и Церкве Зиждителю, Ты мене 
утверди в любви Твоей, желаний краю, верных утверждение, едине 

Человеколюбче. 

Святии преподобнии отцы, в Оптиной Пустыни просиявшии, молите Бога о 
нас. 

Славу мира сего ни но чтоже вменив, житие чистое избрал еси, 
преподобне отче Льве, восприяв великую схиму, яко огнепальньй щит 
непрестанныя молитвы противу козней демонских, и Царство вечное 
наследовал еси, Христу подражая всем житием твоим. 

Святии преподобнии отцы, в Оптиной Пустыни просиявшии, молите Бога о 
нас. 

Богу содействующу, истинное жительство духовное во обители 
Оптине насадил еси, якоже древнии учителие монашескаго делания, 
блаженне отче Льве, молися о спасении душ наших. 

Святии преподобнии отцы, в Оптиной Пустыни просиявшии, молите Бога о 
нас. 

В Бозе ревностию исполненный, духовное окормление подвигом 
старчества людем явил еси, и тем просиял еси яко первоначальник сего 
спасительнаго делания, преподобне Льве, отче наш. 

Слава: Научи нас, достоблаженне отче Льве, чтущих святую память 
твою, житию во Христе, имже сам угодил еси Богу, да и нас, 
неключимых рабов Своих, Всещедрый Господь просветит светом 
разума и спасет души наша. 

И ныне: Бога воплощаема из Тебе зряще, Дево, ужасахуся страхом и 
трепетом горние силы, и яко Сущую Богородицу тя непрестанно 
величают. 

 
Господи, помилуй (трижды). 

Седален, глас 4-й 

Житейское море воздержанием без труда преплывше, ко пристанищу 
мысленному безстрастия пристали есте, преподобнии отцы и 
Богомудрии.  

Слава, и ныне: Девство и рождество выше естества и слова в Тебе 
Богородице стекостеся, яко Бога Воплотившагося родила еси, Спаса 
душ наших. 

Песнь 4 

Ирмос: Услышах, Господи, смотрения Твоего таинство, разумех дела Твоя, и  
прославих Твое Божество. 

Святии преподобнии отцы, в Оптиной Пустыни просиявшии, молите Бога о 
нас. 

Житие твое, преподобне отче Амвросие, яко солнце в сердцах 
верных возсия, зарю чудес являя, сего ради не забуди и нас, 
недостойных чад твоих, чтущих блаженную память твою, и любовию 

твоею просвети души наша, омраченныя грехов множеством. 

Святии преподобнии отцы, в Оптиной Пустыни просиявшии, молите Бога о 
нас. 

Вся земля российская позна имя твое, святый отче Амвросие, 
осияваемая благодатию чудес твоих, и ныне притекающе к раце 
цельбоносных мощей твоих, просим тя, да молитвами твоими Господь 
спасет души наша. 

Святии преподобнии отцы, в Оптиной Пустыни просиявшии, молите Бога о 
нас. 

Прославляюще твоя подвиги, преблаженне отче Амвросие, в сонме 
великих старцев Оптинских, молим тя: не остави нас, немощных и 
убогих, в скорбех и болезнех наших, но помози и избави нас от бед и 
напастей губительных. 

Слава: Яко первая звезда, возсия на небеси от Оптины Пустыни твое 
преславное имя, преподобне отче Амвросие, возвещая грядущее 
торжество собора всех отпев, зде просиявших. 

И ныне: Един от Святыя Троицы воплотися от Тебе, Пречистая, да 
спасет весь род человеческий от работы вражия и вечнаго осуждения. 

Песнь 5 

Ирмос: Просвети нас повелении Твоими, Господи, и мышцею Твоею высокою 
Твой мир подаждь нам, Человеколюбче. 

Святии преподобнии отцы, в Оптиной Пустыни просиявшии, молите Бога о 
нас. 

Всего себе покорил еси Христу Жизнодавцу, преподобне отче 
Моисее, исполняя Божественныя заповеди Святаго Евангелия, стяжал 
еси Духа Святаго в сердце своем, всеусердно трудяся в Пустыни, яко 
верный раб Христов. 

Святии преподобнии отцы, в Оптиной Пустыни просиявшии, молите Бога о 
нас. 

Благаго единоревнителя обрел еси, отче Моисее, взирая на подвиги 
брата своего по плоти боголюбиваго Антония, иже вкупе с тобою 
пришедый спасатися в обитель Оптину. 

Святии преподобнии отцы, в Оптиной Пустыни просиявшии, молите Бога о 
нас. 

Послушания добрый рачитель был еси, преподобне отче Антоние, 
вся претерпел еси скорби, болезни и лютая искушения от лукавых 
духов и по кончине своея земныя жизни преселился еси в чертог славы 
вечныя. 

Слава: Добрая двоица явилася еси преподобных отцев и братий по 
плоти Моисее и Антоние, своими многими подвиги и труды украсивши 
духовный вертоград обители Оптины, имиже прославися Бог Господь, 
дивный во святых Своих. 



 4 

И ныне: Все наше упование на Тя возложихом, Дево Марие, призри 
на ны, люди согрешившия, с верою чающия от Тебе заступления и 
спасения. 

Песнь 6 

Ирмос: Молитву пролию ко Господу и Тому возвещу печали моя, яко зол душа 
моя исполнися и живот мой аду приближися, и молюся, яко Иона: от тли, Боже, 
возведи мя. 

Святии преподобнии отцы, в Оптиной Пустыни просиявшии, молите Бога о 
нас. 

Яко светильник Божия благодати явился еси, преподобие отче 
Макарие, далече простирая лучи своего равноангельнаго жития, имиже 
просвещени быша сидящие во тьме и сени смертней. 

Святии преподобнии отцы, в Оптиной Пустыни просиявшии, молите Бога о 
нас. 

Испытуя творения богопросвещенных отцев Древния Церкве, 
порадел еси зело, отче Макарие, о умножении их духоносных писаний, 
да всяк жаждай грядет и да пиет воду живу во спасение души своея. 

Святии преподобнии отцы, в Оптиной Пустыни просиявшии, молите Бога о 
нас. 

Многотрудным и скорбным путем шед в земном житии своем, 
преподобне отче Анатолие, быв достохвальный ученик Богоносных 
старцев Макария и Амвросия, прииде к ним от калужския земли и с 
радостию вселися в сей обители во спасение души своея. 

Слава: Сотаинник был еси, преподобне отче Иосифе, святаго старца 
Амвросия и восприял еси от него подвиг духовнаго окормления чад его, 
наипаче же обители Шамординския, не остави любовию твоею и нас, 
чтущих святую память твою. 

И ныне: Владычице Богородице, отверзи нам двери милосердия 
Твоего, Ты бо еси спасение рода христианскаго. 

 
Господи, помилуй (трижды). Слава и ныне: 

Кондак, глас 6: 

Воистину дивен Бог во святых Своих, Пустынь Оптину якоже 
вертоград старчества явивый, идеже богопросвещеннии отцы, тайная 
сердца человеческаго ведуще, народа Божия печальницы доблии 
явишася: сии бо на путь покаяния грехом отягощенныя наставиша, в 
вере колеблющияся светом Христова учения просветиша и Божией 
премудрости научиша, страждущим и немощным спострадаша и 
исцеления дароваша. Ныне же, во славе Божией пребывающе молятся 
непрестанно о душах наших. 

Песнь 7 

Ирмос: От Иудеи дошедше отроцы, в Вавилоне иногда, верою Троическою 
пламень пещный попраша, поюще: отцев Боже, благословен еси. 

Святии преподобнии отцы, в Оптиной Пустыни просиявшии, молите Бога о 
нас. 

Тленную красоту мира сего и славу земную презрев, преподобие отче 
Варсонофие, стопы своя направил еси во обитель Оптину и тамо 
достигл еси умною молитвою и благочестием духовнаго совершенства, 
поя Господу: Боже, благословен еси. 

Святии преподобнии отцы, в Оптиной Пустыни просиявшии, молите Бога о 
нас. 

Молися о нас, преподобне отче Варсонофие, да спасет Господь 
милосердием Своим души наша, почитающих всех отцев, в Оптине 
подвизавшихся, да зовем вкупе с ними: Боже, благословен еси. 

Святии преподобнии отцы, в Оптиной Пустыни просиявшии, молите Бога о 
нас. 

Узрел еси ты, преподобне отче Анатолие, исполнение пророческих 
глаголов старца Варсонофия о грядущих бедах России и сам претерпел 
еси скорби и бурю искушений, с упованием неся крест свой, зовя: Боже, 
благословен еси. 

Слава: Изрядный ученик великаго учителя монашества преподобнаго 
Амвросия был еси, блаженне отче Нектарие, многосветлыми 
добродетелями просияв, в последок жития своего претерпел еси 
изгнание и в Бозе скончал еси земное странствование, поя: Боже 
благословен еси. 

И ныне: Простри руце Своя, Преблагословенная Дево, к Сыну 
Твоему, Христу Богу нашему, молящи усердно, да помилует нас, 
грешных, по велицей Своей милости. 

Песнь 8 

Ирмос: Царя Небеснаго, Егоже поют вои Ангельстии, хвалите и превозносите во 
вся веки. 

Святии преподобнии отцы, в Оптиной Пустыни просиявшии, молите Бога о 
нас. 

Венцы нетленныя прияли есте, Богоноснии отцы Иларионе, Исаакие 
и прочия старцы Оптинстии, исполнивше в житии своем закон Христов, 
и наследовали есте горнии обители Отца нашего Небеснаго, зовуще: 
благословите, вся дела Господня, Господа. 

Святии преподобнии отцы, в Оптиной Пустыни просиявшии, молите Бога о 
нас. 

В смирении претерпели есте вся злострадания, отцы святии Никоне и 
Исаакие, крест взявше на рамо, яко исповедницы и мученицы Христови, 
добропобедно житие свое скончали есте, и тако внидосте в радость 

Господа своего, воспевая: благословите, вся дела Господня, Господа. 

Святии преподобнии отцы, в Оптиной Пустыни просиявшии, молите Бога о 
нас. 

Вера ваша приведе вас ко Христу, преподобнии отцы, надеждою на 
Его всеблагую волю укрепляемии: добрыя плоды любве принесли есте 
Богу Небесному, зовуще: благословите, вся дела Господня, Господа. 

Слава: Прославляющего днесь собор Оптинских старцев, небесным 
облаком сих свидетелей правды Божия осеняемии, воспоим, вернии 
людие, песнь Богу, взывающе: благословите, вся дела Господня, 
Господа. 

И ныне: Неусыпаемую в молитвах Заступницу обрете Тя, Непорочная 
Дево, человеческий род. Темже радующеся, поем: благословите, вся 
дела Господня, Господа. 

Песнь 9 

Ирмос: Воистинну Богородицу, Тя исповедуем, спасеннии Тобою, Дево Чистая, 
с Безплотными лики Тя величающе. 

Святии преподобнии отцы, в Оптиной Пустыни просиявшии, молите Бога о 
нас. 

Се отверзеся вам, отцы святии, Царство Небесное, скончавшим 
доброе житие на земли, и ныне зрите Славу Божию, якоже Ангельское 
воинство, непрестанно славословяще Триипостасное Божество. 

Святии преподобнии отцы, в Оптиной Пустыни просиявшии, молите Бога о 
нас. 

Вознесите, преподобнии отцы, молитвы ваша горе, яко кадило 
благоуханное, о всех чтущих вашу святую память, споспешествующе 
нам в скорбных обстояниих благоугодити Богу и сподобитися 
наследовати жизнь вечную. 

Святии преподобнии отцы, в Оптиной Пустыни просиявшии, молите Бога о 
нас. 

Множество монахов ныне во святей Оптине обители торжествует, 
величая собор Богоносных старцев, Богом дивно прославленных, 
принесем и мы хвалу Христу Спасителю нашему, прославляющему 
прославльших Его. 

Слава: Воспоим, братие, песнь нову Господу Иисусу, прославльшему 
днесь велий сонм старцев Оптинских, и с верою поклонимся Ему, да не 
отринет от Лица Своего и нас грешных рабов Своих, чающих себе 
спасения их молитвами. 

И ныне: Родила еси безлетнаго Сына, Пречистая, плоть нашу 
приимшаго, Кровию Своею на Кресте омывшаго от грехов падшаго 
Адама, умоли убо Спаса нашего избавити нас от вечныя смерти. 


